
1. Israel og jødane står i vegen for den islamske ekspansjonismen.

Politikk er den evige kampen om verdiar og posisjonar. Det gjeld ikkje berre kamp om fysiske og materielle gode, men også dei kulturelle og åndelege verdiane, ikkje minst dei ideane og førestellingane som samlar seg i samanhengande verdisyn og ideologiar. Det er ideane som får verda til å bevege seg. Når motståande ideologiar står og gnissar mot kvarandre blir det friksjon, uro og spetakkel, vald og drap.

Problem nr. 1 i Midtausten er at Israel og jødane står i vegen for den islamske ekspansjonismen. Det er to kulturar, to tankesett, to levemåtar, som støyter saman på eit svært avgrensa territorium. Dei muslimske arabarane vil ha Israel inn i Det islamske huset, men israelarane vil ikkje det. 

Jødane er eit felles historisk hatobjekt for islamistar, med støtte frå nazistar, fascistar rundt store delar av kloden, og i seinare år også frå venstreradikale sosialistar og kommunistar. Men Israel har òg mange vener. I det vesle landet Noreg er det over 30.000 betalande medlemer i ymse pro-israelske organisasjonar, og mange fleire ikkje-organiserte. 

Koranen, og Mein Kampf er berre to av dei skriftene som særleg inspirerer til jødehat og handling. Sion Vises Protokoller er ei tredje. Ei fjerde, boka

Milepæler av den egyptiske ideologen Sayid Qutb – ”islamismens Karl Marx” – har fått stor innverknad dei siste 50 åra (om korleis det dekadente Vesten og USA, sionismen og kapitalismen har vore ute etter islam i alle år), - og i forlenginga av hans tenking fekk me teoriane om at terroraksjonane i New York 11. september var noko USA og jødane hadde funne på sjølv for å kunne gå laus på islamske statar, plyndre dei, og vanære deira religion.

Opp gjennom soga har det versert eit utal av ville konspirasjonsteoriar om jødane. Det er ikkje måte på kva ulykker dei skal ha påført folk og land der dei har slege seg ned eller er drivne omkring.

Eg vil hevde at striden i Midtausten – mellom arabarane og jødane, konkretisert i kampen om Israel og Israels rett til å leva – ikkje primært er ein kamp om areal og territorium på grunn av ein såkalla ”okkupasjon,” slik den gjengse forklaringa er i breie krinsar her heime.

Er palestina-arabiske område okkuperte? Kva skal ein kalle det når kontroll med nærliggjande område er eit ledd i forsvaret av eins eige territorium, i påvente av tingingar og ein effektiv og bindande fredsslutning? Ordet ”okkupasjon” har dårleg klang og gjev negative assosiasjonar, ikkje minst i Noreg. Men skal du eigentleg okkupere, må du okkupere land som tilhøyrer andre. Det Israel har ”okkupert” sidan 1967 er område som ikkje har tilhøyrt nokon annan. Ingen annan stat har hatt jurisdiksjon over det området som Arafat, nyheitsbyrå og media tok til å kalla Vestbreidda.

Spørsmålet er : Kva for ein stat har Israel ”tatt” Vestbreidda frå i 1967? Svar: Ingen! 

I norsk debatt har eg høyrt mange som trur at Israel har stole Vestbreidda frå eit anna land, Palestina, som det blir kalla. Dei blir overraska når dei høyrer at Judea og Samaria var hærsett av staten Jordan frå 1948 til 1967, og at namnet Vestbreidda vart innført i den tida. Færre veit at då Israel overtok kontroll en med området, var det fordi dei her vart angripne av arabiske granneland i 1948, dvs. i forsvarskrig.

Israel har fleire gonger gjeve tilbod om å byte dei kontrollerte landområda mot ekte fred, men utan respons. Israel treng sikre og anerkjente grenser med internasjonale garantiar for å få leva og virke i fred.

I media er det berre snakk om grensene frå før 1967. Men då er det ikkje grenser det er tale om, men våpenkvileliner frå 1949.
I staden for ”occupied territories” (okkuperte område), ville det vera meir historisk og politisk korrekt å tala om ”disputed areas” (omstridde område). Israel fører i dag eit kontrollsystem som er legitimt og i samsvar med Folkeretten.

Får Israel anerkjenning som stat, og med jødisk karakter, pluss sikre og internasjonalt garanterte grenser, vil det bli fred i området, men ikkje før.

Konflikten er ikkje ein kamp om nokre spreidde jødiske busetjingar i Judea og Samaria. Det er berre eit påskot. Sett frå arabisk side er heile Israel ei busetjing. Tel Aviv, bygt opp frå ingenting (sanddyner) i 1910 til ein byområde med over tre millionar innbyggjarar i dag, er ikkje ein metropol, men ei busetjing.

Nokre hevdar at konflikten er der fordi Israel praktiserer apartheid-politikk. Men konlikten kan heller ikkje ha si rot i apartheid, då segregering og undertrykking og forfølging, for ikkje å nemne rasisme, er langt meir utbreidde fenomen i samtlege landt rundt Israel enn inne i Israel.

Israel er eit vestleg og moderne kultursamfunn, eit ope og pulserande parlamentarisk demokrati, med skiftande regjeringar, frie media, ein rettsstat med eit uavhengig domstolsystem og ein Høgsterett med ein kvalitet som nokon kvar kan misunne.

Konfliktane i Midtausten botnar seg i eldgamal strid mellom kulturar, mellom tankesett, mellom ideologiar – som oppsto lenge, lenge før staten Israel vart skipa med godkjenning gjennom verdssamfunnet og FN i 1948, som førte til krig frå arabisk side på den nye statens første dag, ein strid som fekk ekstra glød etter at Israel styrka sine posisjonar i forsvarskrigen i 1967. 

2. Kva er så den djupaste rota til konflikten i midtausten?

Tragedien er politisk islam. Befalinga ligg i jihad – den heilage krigen –  den politisk-religiøse overtydinga om at alle muslimar har eit kall og ei plikt å fremja islam – om nødvendig med alle midlar, om det så er med vald og krig, om det så er gjennom massedrap og dødelege terroraksjonar, dvs. alt det ein kan oppnå blant menneske ved å skapa frykt, til dømes ved å bombe og blåse seg sjølv til himmels, og ta med seg flest mogleg uskuldige på ferden.

Mange muslimske grupperingar er sekulære og vil helst leva sine liv i fred, ro  og arbeid, til beste for seg og sine. Men det er islamistar av ymse slag som legg løypa og køyrer løpet.

I den islamske ekspansjonismen er det ein underliggjande og sjølvrettferdig tankegang: Viss du ikkje vil konvertere, så skal du! Alle som ikkje er muslimar, er pr. definisjon vantrue. Vil dei ikkje underkaste seg, har dei ikkje leverett. Vil dei vantrue leva, må dei ikkje vise seg offentleg, men betala skatt etter herrefolkets innfallsmetode. 

Dette kjenner jødane godt til, for dei har opp gjennom soga prøvd sin dhimmi-status. Men spør du ein norsk skulelærar eller ein vanleg journalist om kva jihad er, får du svevande svar, om noko i det heile. Derimot får du kanskje høyre litt mumling om ”fredens religion.” Det står på tavla.

Institusjonen CSPI (The Center for Study of Political Islam) har kome fram til at Den heilage krigen opp gjennom hundreåra har ført med seg nedslakting av 270 millionar menneske.

Som Halvor Tjønn har skrivi i si enorme bok, bygd på arabiske kjelder, Muhammed – slik samtiden så ham, var det berre eit mindre oppspel då 900 jødar vart halshogde av Muhammed (”det mest perfekte mennesket som har levd”) og hans menn i Medina i 627. Men då dei arabiske erobringskrigane sette inn for fullt i dei påfølgjande hundreåra, var det ingen kjære mor lenger. Til dømes vart 80 millionar hinduar drepne, og det er vel ein av grunnane til at hinduismen er det klaraste bolverket mot islamismen i dag.

Det har gått friskt for seg. På Muhammed si tid var det 400.000 kyrkjer i Nord-Afrika. Men dei forsvann fort då islam og hærstyrkane kom feiande hundreåret etter hans død.

Eg nemner slike data og litt historikk for å ha eit bakteppe, ein røyndom som jødane i staten Israel truleg har klart for seg, men som folk flest i Europa berre i liten grad kjenner til.

                                                                ¤

3. Men så til Israel i dag. 

Den unge staten Israel har oppnådd store ting. Det må kallast eit under at nasjonen har greidd seg gjennom fem krigar hittil, og at dei samtidig har makta å få til ei utvikling med velstand og velferd, bygt på innovasjon og ei verdiskaping som må vera eineståande under slike vanskelege arbeidsforhold. Ikkje berre omforming av ørken til blømande land og landbruk, men ein teknologi som på dei fleste område – inklusive energi- og miljøfeltet - no er på topp i verda. Det renn inn med Nobelprisar i fysikk og medisin, med forskningsresultat som blir kommersialiserte og kjem alle til gode. Israel er som eit Silicon Valley nr. 2, berre mykje større. Mange veit det ikkje, men Israel har stor tillit blant internasjonale investorar. Talet på registrerte israelske firma på Nasdaq-børsen i New York er no større enn det samla talet av franske, tyske, britiske, indiske, kinesiske og koreanske til saman!

Som vår leiar i MIFF Hallingdal, Jens Jorde, skreiv i Hallingdølen nyleg: Når Kristin Halvorsen står der med eit Jaffa-appelsin og ein nypotet og likesom skal boikotte Israel, blir det for smått. Landbruk er berre ein liten prosent av den israelske eksporten. Kunnskapsministeren må ta med mikroprosessorane, telekommunikasjonsutstyret, mobiltelefonane, hjartestartarane og alle dei høgteknologiske nyvinningane som skarpe hjerner og flittige hender i Israel forsyner oss alle med. Det same gnålet kjem frå Palestina-komiteane og ein del tilsette ved NTNU. Kva skal ein kalle alle desse, spurte Jens Jorde. Jo, ”klovner i kamp.”    

Det dobbelte faktumet er: Jødane treng Israel som nødhavn, og verda treng Israel si skaparkraft. 

Skaparkraft og utvikling av nye militære produkt – om enn det høyrest paradoksalt – kan skapa betre relasjonar i storpolitikken. Når Russland får kjøpe noko dei sjølve ikkje greier å produsere - høgteknologiske droner - frå Israel, får Israel hjelp tilbake. Russland nekta nyleg sal av store rakettar til Iran. Nye funn av enorme gassfelt i israelsk sone av Middelhavet vil snart kunne gjera Israel om frå importør til eksportør av energi. Og under gassen er det olje…  

Når det går så bra i Israel, er det ein ytterlegare grunn for leiarskapet i dei arabiske landa til å prøve å få jødane og Israel vekk. For diktatorane er det beintfram farleg å ha eit fungerande Israel i nærleiken, for folk kan risikere å få i seg nye idear frå dette landet. Israel verkar som eit utstillingsvindauga for modernisme og framskritt for folk i arabiske land, der analfabetismen florerer om kapp med fattigdom, sosial elendigheit og personleg ufridom på mange plan – og der mange brukar føtene som ”stemmesetel” og prøver å koma seg av stad til Europa, USA, Canada eller Australia, ofte med livet som innsats. 

Det grunnleggjande hatet mot jødane, som blir terpa inn frå Koranen og imamar via barnehagar, skule, sensurerte media, blir forsterka når spesielle kampanjar og aksjonar blir planlagde og gjennomførte. Ikkje noko er betre enn gigantiske mediastunt for å hisse opp massane. 

Eit døme var det korleis karikaturteikningar i 2005 førte danske imamar på tur til sjefsideologen al-Qaradawi for å klaga sin nød om det ateistiske Skandinavia. Dei tok med seg ”prov” på tilstanden, blant dei eit ”foto” som skulle førestelle Profeten portrettert som ein griseskalle. Seinare viste det seg at biletet var manipulert, og at den fotograferte var ein innfødd fyllik på ein såkalla grisehylefest i Frankrike. Resultatet var harme, opphissa stemning i Midtausten, brenning av flagg, hærverk og øydelegging av ambassadebygningar. Eg veit ikkje om Syria har erstatta og betalt istandsetjinga av den utbrende norske ambassadebygningen i Damaskus, men eg tvilar på det.

Eit anna døme var den tyrkiske flotiljaen som i 2010 sigla mot Gaza for å levere ”nødhjelp”, som det så idealistisk vart kalla. Fredsflåten. Sponsorane hadde nære band til al-Qaida. Me veit korleis det gjekk. Flåten vart stogga, men diverre gjekk det menneskeliv. Den anti-israelske mediadekninga var ein suksess både i nasjonal og internasjonal opinionspåverknad, ja så vellykka at eit norsk bystyre i vår løyvde pengar for å gjenta bedriften med ein ny fredsflåte, denne gongen også med ein visepresident frå det norske Stortinget som dekksgut og sanningsvitne. Denne gongen gjekk flåten i stå frå start. 

Israel – i lag med USA - får kritikk for det meste som går gale i Midtausten. Det står jødar bak, må vita, det står kapitalistar bak, det lurar sionistar over alt. Dei arabiske folkemassane i meir enn tjue land lever i stor grad i elendigheit, og skulda… ja den har Israel. Landet har to prosent av folket og to promille av landarealet i regionen.  

                                                                    ¤

Israel er ikkje berre ein hoggestabbe, men også ein lynavleiar. Faktum er, at dei fleste leiarane i dei arabiske maktelitane har gjort og gjer ytterst lite for å fremja demokratisering i sine land. Ei demokratisk utvikling ville undergrava deira eigne gyldne privileg. Lite eller ingenting er blitt gjort for menneskerettane. Over femti prosent av alle muslimar er analfabetar og får sin informasjon gjennom sensurert fjernsyn, reaksjonære imamar og groteske teikneseriar. Den himmelropande skilnaden i velstand og velvære mellom eliten og folket fortener eit permanent hyl, eit skrik av den typen me ser i Edvard Munchs berømte bilete.

Den rigide og diskriminerande måten kvinner blir behandla på i islamske land, og i muslimske miljø verda rundt, er ikkje mindre enn sensasjonell. For å seia det kort: Ein skulle ikkje tru at verda for muslimske kvinner er kome til det 21. hundreåret.

Travelt opptekne med å nyte sine eigne rikdomar og privileg, finn dei styrande sjeikane, teokratane, kongane og prinsane det effektivt å halde innbyggjarane ukunnige i lesing og skriving. Og skulle nokre få glupingar nå opp til ein lektorgrad, går energien med til å studere Koranen, ikkje til vitskap og innovasjon som kunne tene til framskritt og velferd for folket.

Difor er det så hendig, så velsigna for dei 58 islamske statane i OIC å ha den israelsk-palestinske konflikten gåande – for å ta merksemda bort frå eigen fallitt og overføre misnøya mot sionismen, jødane, Israel og det dekadente Vesten.  

Difor vil dei heller ikkje akseptere dei tilbod som Israel har kome med fleire gonger – bytte land mot garantert fred. Hamas og Hizbollah, militaristiske og ideologiske underbruk av Iran, vil ikkje skrive under på fredsslutning med sionistar. Israel skal knekkjast og jødane skal fordrivast. Israel bremsar for den islamske imperialismen og seinkar gjeninnføringa av Kalifatet.

OIC har si eiga ”grunnlov” frå Kairo-konferansen i 1991, der dei for så vidt sluttar seg til prinsippa i Menneskerettsfråsegna i FN, men hevdar i §§25 og 26 

at desse verdiane og fridomane som er nemnde i fråsegna, ikkje kjem til sin fulle rett før dei vert sette i lys av Sharia - det islamske religiøse lovsystemet. Det islamske hykleriet i FN kjenner ingen grenser, men ein ser aldri at våre nordiske land har teke initiativ mot dette dobbeltspelet.  

4. Israel som fyrtårn.
Israel er eit fyrtårn, ei strime av lys i ein fundamentalistisk formørka del av verda. Eit fullt utvikla demokrati ligg her og blinkar inne i eit område styrt av tyrannar og despotar. Israel sin posisjon på dei aller fleste samfunnsområde – folkestyre, økonomi, utdanning, helsevesen, likestilling, miljø, kultur, kunst – kan utan tvil vera eit føredøme for dei stagnerte samfunna som omkransar Israel på alle kantar. Israel kan vise vei, skreiv Hanne Skartveit i VG, og det er sant.

Det er tale om ein arabisk vår i desse dagar. Underkua og vonbrotne menneske, ikkje minst unge, reiser seg i demonstrasjonar - frå Tunisia og Libya til Egypt, Jemen, Bahrain og Syria. 

Eg ser at norske journalistar brukar uttrykket ”revolusjonene i Midtøsten.” Frå enkelte i NRK høyrdest det tidlegare i år omtrent ut som om demokratiet alt er innført. Sidsel Wold uttalte at ho gler seg over at kvinnene i Tunis endelig skal få oppleve friheten til å kle seg i hijab.

Nei, revolusjon er noko anna enn revolt. Revolusjon inneber systemskifte med nye regime og ny kurs, ein menneskefrigjerande  ny politikk, med nye verdiar og nye ideal. 

Det me ser, er oppreist mot diktatur og ufridom, krav om arbeid og utdanning, og lengt etter betre levekår. Den konkrete situasjonen i kvart og eit av dei 21 arabiske statane er ikkje lik. Det ville falle for langt å gå inn på situasjonen i kvar og eit av alle desse. Men det er ikkje alle diktatorar som skyt ned sine eigne innbyggjarar for ope kamera, som i Syria. 

Kva som kjem ut av den såkalla demokratiske vårløysinga i regionen, er det altfor tidleg å spå om. Eg har for min del merka meg at blant oprørarane i dei fleste land er det påfallande få eller ingen som vågar å hylle det israelske føredømet, endå ein skulle vente at eit så nærliggjande og vellykka land kunne tene som rollemodell for mange. Derimot er det mange av demonstrantane som entusiastisk peikar mot Iran. Det islamske brorskapet i Egypt ligg lågt – førebels. Men ein kan vera 100 prosent sikker på at dei blir meir synlege og fastare i klypa etter kvart.

Her er det på sin plass å gje honnør til den norske statsstipendiaten Walid al-Kubaisi, som i sin dokumentarfilm Frihet, likhet og det muslimske brorskap (vist på TV 2) tek opp dei lange historiske liner og går inn på masterplanen for den islamske erobringa av eit sovande og godtruande Europa. Filmen er eit grundig arbeid, som denne norsk-irakiske forfattaren har både språklege og intellektuelle føresetnader for å kunne gjennomføre så klart. Han er nettopp nominert til ein ærefull internasjonal filmpris, men opplever no å bli boikotta og uthengt av den norske venstresida, ikkje minst frå debattredaktør Marte Michelet i Dagbladet og aktive islamistar som Usman Rana med klippekort  i Aftenposten.  

Inntil vidare bør alle demokratar helse den pågåande vårløysinga i enkelte arabiske statar med optimisme og tru. Mennesket vil vera fritt, og det nyttar ikkje i lengda å kue menneske, korkje med jarnteppe eller med jarnhand. Det kan godt hende at det på sikt kjem positive ting ut av den revolten me ser. Men eg understrekar, som dei fleste andre med kunnskap om historie og politiske prosessar, at det er all grunn til å vera nøktern og avventande.

Det siste Osama bin Laden gjorde, var å hylle dei arabiske opprørarane i Libya og Egypt. Det kan tolkast i mange retningar, men ikkje til å styrke trua på rettsstaten og parlamentarisk demokrati. 

Eg kan ikkje dy meg for å sitere  kva leiaren av Hamas på Gaza-stripa sa då meldinga kom om Osama bin Ladens død: ”Vi fordømmer attentatet på en arabisk hellig kriger og ber Allah vise ham nåde!”

Nestkommanderande i al-Qaida, al-Zawahri, er frå Egypt, og den nye nyutnemnte midlertidige leiaren for militæroperasjonane, Saif al-Adel er også egyptar. Eg håpar at alt dette berre er eit samantreff, og ikkje eit varsel.

Obama, med sin imponerande retorikk, vil at den arabiske våren skal bli til full demokratisk sommar, og han er i gang med løfter om støttetiltak, lån og gåver, med pengar han ikkje har.

Kristne, kurdarar, jødar, koptarar, berbarar, animistar og ei rekkje andre minoritetar er forfølgde og trakasserte i Midtausten og Nord-Afrika kvar einaste dag, alle ignorerte av FN. Samtidig gjev FN støtte til den arabiske kampen mot Israel, der frontlina går mellom islam og den judeo-kristne verda. 

Det er då mange spør seg: Kvifor har majoriteten i FN det så travelt med å ville skape ein arabisk stat nr. 22 inne i Israel? Er det ikkje nok med 21. Jordan er palestinsk frå før. Der er det nesten like god plass, om ikkje like folketomt som i Saudi-Arabia. Det manglar ikkje på areal for alle som vil dyrke opp jorda og arbeide.

Saman med ein serie diktaturstatar i FN har OIC alltid eit klart fleirtal i FN. Kaskadar av resolusjonar og kritikk mot Israel er så selektive og hyklerske at ein som observatør blir heilt matt.   

5. Israel tek hand om sine innbyggjarar. 
Dei arabiske mindretalet i Israel har det i praksis betre enn sine søskenbarn og tremenningar andre stader i regionen. Samtidig er det interessant å få vite at det store fleirtalet av arabarane rundtom på Vestbreidda heller vil vera under tilsyn av Israel enn å koma under palestinsk eller syrisk styre. Som Knut Olav Åmås opplyste i Aftenposten 25.mars: Nær 90 prosent av paletinarane som bur i i Israel – vil i tilfelle oppretting av ein ny palestinsk stat – heller vera der enn å flytte.

Israel er òg ute og hjelper andre. Eit fyrtårn viser leia.

Under det katastrofale jordskjelvet på Haiti i fjor var Israel det første landet på plass med eit fullt utstyrt kirurgisk hospital, 36 timar etter skjelvet. Og den israelske innsatsen etter tsunamien i Japan nyleg var like imponerande. Ikkje eit ord om denne unike innsatsen i norsk presse, og heller ikkje ord om at 14.000 arabarar fekk behandling på israelske sjukehus i fjor, og ikkje eit ord at ”det hermetisk lukkede Gaza” får inn titals tonn med forsyningar frå Israel kvar einaste veke!     

Men mange arabiske land tek ikkje hand om sine eigne. John Kerry, leiar i Senatets utanrikskomite, demokratisk presidentkandidat (og difor applaudert i alle norske media), mot republikanarane i 2004, var og er ofte sitert. Han er ein statsmann. Men det han uttalte om palestinske flyktningeleirar til Financial Times i 2006, kom aldri på trykk. ”I disagree strongly…Eg er svært usamd med journalisten sitt utsagn om at den palestinske konflikten er rota til det som hender i Midtausten. Det er rett og slett ikkje sant. Alle dei gongene eg har vore på tur i regionen, har eg fått stadfesta at det palestinske problemet er ei orsaking (an excuse) for mange land i området. Mange av desse landa har ikkje gjort ein døyt for palestinarane på årevis. Dei vart forlatne, dei vart sett att åleine.”

Når det gjeld lagnaden til palestina-arabarane er det heller ikkje trøyst å få frå den libanesiske skribenten Brigitte Gabriel: ”Palestinarane trur visst at å drepa sivile israelarar er ein legitim taktikk for å fremja si sak. På grunn av det synet lir no heile verda med terrorisme frå Nairobi til New York, frå Moskva til Madrid, frå Bali til Beslan – ei terrorplage som er starta opp og perfeksjonert av palestinarane det siste halve hundreåret.” 

Perfeksjonisten over alle, Yassir Arafat, greidde jamvel å få snuska til seg ein Nobelpris, ein fredspris, for sin innsats.

Eg har eit spørsmål til: Kvifor er ingenting gjort for dei som er klassifiserte som palestinske flyktningar? Det er syrgjeleg å måtte vera vitne til alle dei palestina-arabarane som går på elendigheitsutstilling på sine overfylte landområde, samstundes som det er endelaust med ledige område i mange land, areal som berre ligg der og ventar på arbeidskraft og tiltakslyst, i Jordan, i Saudi-Arabia osv.

Hilde Henriksen Waage, Midtausten-ekspert, og som ingen skal skulde for å vera høgrekvinne, uttalte til Klassekampen: ”Det som har karakterisert araberstatene siden selve opprettelsen av staten Israel, er hvordan de ser på palestinerne som hår i suppa. De er bare greie  å ha som et retorisk poeng i kampen mot Israel.” 

Skulle dei palestinske flyktningane frå 1948, og alle etterkomarane, kunne ”returnere” (slik enkelte norske politiske parti har programfesta det) ville den jødiske staten Israel gå i oppløysing, bryte saman, og jødane atter bli i mindretal. 

Me veit dessverre så altfor godt kva som då ville skje.  

                                                                   ¤

Israel er omgjeve av regime der fanatisme og fordommar rår. For makthavarane er Israel noko vederstyggeleg: Sett på nært hald, utanfrå, ser dei eit samfunn med personleg fridom, ytringsfridom, gnistrande ordskifte, fleirpartisystem, konkurrerande media, religionsfridom, organisasjonsfridom, likestilling mellom kjønna, respekt for minoritetar, og med frie val og skiftande regjeringar.

Ein ting er å spela på antisemittisme og hisse uopplyste menneskemassar med spekulative utspel. Nesten tristare endå er dei alliansane som byggjer seg opp i det opplyste Europa. Her er det seriar med organisasjonar, ofte venstre-ekstremistar som spelar på lag med den totalitære islamisme. Det er trist, men sant: Etter kommunismens fall på det tidlege 1990-talet får venstresosialistane dekt sine totalitære behov ved å omfamne den islamske fascismen! Det tør vera eit nytt par i vår historie: Radikale og reaksjonære arm i arm, drivne av eit felles altoverskyggande formål – hatet mot kapitalismen, USA og Israel.

Forfattaren Christopher Hitchens, ateist og sjølv venstreradikalar, reiser bust mot dette sviket blant sine eigne åndsfrendar i Europa. Han tordnar: ”Det er no på høg tid at venstresida fornyar sin heroiske kamp mot undertrykkjande religion og fascistiske tyrannar!” 

                                                                        ¤

Professorane Øystein Sørensen og Bernt Hagtvet har nyleg gjeve ut bøker om dei totalitære ideogiane. Nazismen, fascismen, kommunismen, islamismen – alle fire like fælslege og med svært mange fellestrekk: like militante, hierarkiske, like skrekkelege i bruk av vald, terror og starffemetodar, like sorterande, like rasistiske, like sensurerande, like menneskeundertrykkande. 

I Europa har det vore lite islaminspirerte terroraksjonar sidan Madrid i 2004 og London 2005. Det er helst separatistar på Corsica og ETA i Baskerland som driv på med pengeutpressing og  øydelegging av bygningar og infratruktur, men få tap av menneskeliv. Dette blir av Europol klassifisert som ”terroraksjonar.” Det store og alvorleg dødbringande unnataket er sjølvsagt hendingane 22. juli 2011. 

Når det gjeld aksjonar utanfor Europa i seinare  år, er det særleg land i Asia og Afrika som har fått lide. 

Me talar om 17.600 islamistisk inspirerte terroranslag hittil sidan 11. september 2001, dei aller fleste i Asia og Afrika, og med dødeleg utfall og mange såra. På mi liste frå ein stor internasjonal nettstad står det: “Date: August 26, Country: Norway, City:  Jæren, Description: one Christian convert from Islam is scalded with boiling water and acid at a refugee center.” Same dato: 6 åtak rundt i verda med i alt 50 registrerte døde og 105 skadde.

                                                                ¤

6. Israel står midt i sivilisasjonskampen
Israel står midt i sivilisasjonskampen i Midtausten, der det no utspelar seg hektisk posisjonering for nye maktkonstellasjonar og alliansebygging i stor stil. Israel står ganske åleine. Israel har utfordringar av enorme dimensjonar. Same kva Israel gjer eller ikkje gjer, er det gale. Det er USA som er ankerfestet. Me kan berre håpe at landet har tilstrekkeleg klokt leiarskap, nok styrke og moralsk press til å kunne få fredsprosessen inn eit konstruktivt spor. Om ikkje president Obama skulle halde mål, har USA ein kongress med republikansk fleirtal og med mange tradisjonelle Israel-vener blant demokratane. Først og fremst har me alle, no som før, det amerikanske folket.

Det er inga lett oppgåve å skulle føre forhandlingar med folk som tilhøyrer ein annan ideologi, andre tankemønster, og som har andre referansar. Ikkje minst er det problematisk når motstandaren skal føre dialog, der dei same ord skal brukast, men der meiningsinnhaldet i orda er vidt ulike. Eg saksar nokre døme frå den muslimske ordlista i Front Page Magazine:

Fred – når all motstand mot islam er borte. Fred er det berre når islam herskar politisk og religiøst, og alle islamske prinsipp er etablerte.

Fridom –  noko ein har når prinsippa i islam har oppnådd full dominans innan religiøs tru og politisk styre.

Rettferd – ein tilstand der sharia har vunne fram, og der alle rettsavgjerder byggjer på henne.

Ytringsfridom – er oppnådd når muslimar, og berre dei, er frie til å forsvara si tru, og andre har forbod mot å tale og skrive.

Lygn – for ein muslim er det tillate å gøyme sanninga når han er redd for tryggleiken sin, og tillate å lyge så sant det fremjar islams sak.

Sanning - den godtekne versjonen av hendingar og hendingsforløp; alt anna er rykte og bør kallast blasfemi. 

                                                                  ¤

Eg takkar for invitasjonen hit til Stavanger. Det er ei ære, og det hyggeleg å tala på eit møte i MIFF, ein organisasjon som er i kraftig framgang og vokster.  

Ikkje gje opp kampen for Israel! Det nyttar å gjera noko! Tidene kan snu. Det kan fort skje uventa ting framover.

Israel blir no pressa meir enn nokon gong. Det kallar på vår sympati og støtte. Ansvaret for Israel er eit ansvar for alle menneske som reknar seg som demokratar. Denne striden har ikkje med høgre og venstre  å gjera, men handlar eigentleg om kultur, sivilisasjon og anstendigheit.

Israel er frontlina i ein global verdikamp. Israel sin kamp for demokrati og leverett bør difor vera vår eigen kamp!

